
F R Á S Ö G N 

af þingmannaráðstefnu um norðurskautsmál og fundum þingmannanefndar í Ulan-Ude 14.–16. 

júní 2016 

 

Tólfta þingmannaráðstefnan um norðurskautsmál var haldin á Ulan-Ude 14.–16. júní 2016. Á 

tveggja ára fresti heldur þingmannanefnd um norðurskautsmál ráðstefnu um málefni norðurslóða. 

Á ráðstefnunni kemur saman stór hópur þingmanna og sérfræðinga frá ríkisstjórnum, 

háskólastofnunum og félagasamtökum er láta sig málefni norðurslóða varða. Eitt 

meginviðfangsefni þingmannanefndarinnar er jafnframt að fylgja eftir samþykktum þeirrar 

ráðstefnu sem og að fylgjast með störfum Norðurskautsráðsins. Ráðstefnuna sóttu fyrir hönd 

Alþingis Líneik Sævarsdóttir, varaformaður Íslandsdeildar, og Valgerður Bjarnadóttir auk Örnu 

Gerðar Bang, ritara Íslandsdeildar. 

Ráðstefnan hófst með því að gestir voru ávarpaðir og boðnir velkomnir m.a. af V. 

Nagovitsin,   borgarstjóra Buryata-lýðveldisins, Eirik Sivertsen, formanni þingmannanefndar um 

norðurskautsmál (SCPAR) og Michaels Slipenchuk, formanns rússnesku 

þingmannanefndarinnar. Í opnunarræðu sinni ræddi Eirik Sivertsen m.a. um mikilvægi samstarfs 

norðurskautsríkjanna þar sem sjónum er beint að mannlífsþróun á svæðinu. Það sé 

grundvallaratriði að íbúar norðurslóða geti lifað og hagnast af auðlindum sínum og hafi rétt til 

útflutnings á þeim (dýraafurðum þ.m.t.) með sjálfbærni að leiðarljósi. Þá lagði hann áherslu á 

mikilvægi alþjóðlegrar samvinnu og ræddi í því sambandi um góðan árangur 

Norðurskautsráðsins. Sameiginlegt markmið allra ríkja norðurslóða væri að viðhalda friði og 

stöðugleika á svæðinu og Norðurskautsráðið hafi gegnt lykilhlutverki við að sýna fram á að 

Hafréttarsáttmáli Sameinuðu þjóðanna væri sú réttarheimild sem stuðst væri við á svæðinu. 

Fyrsti hluti ráðstefnunnar var tileinkaður umfjöllun um mannlífsþróun á norðurslóðum og 

stýrði K. Kulmuni umræðunni ásamt sænsku þingkonunni S. Karlsson. G. Ledkov, þingmaður og 

forseti RAIPON (samtök fólks af ýmsum þjóðernum á norðurslóðum, í Síberíu og austurhéruðum 

Rússlands) hélt erindi um efnið. Þá hélt F.Tumusov, þingmaður frá rússnesku Dúmunni  erindi og 

greindi m.a. frá því hvernig þróun á innviðum samfélagsins styddi við samfélög og yki á lífsgæði 

íbúanna. Kandíski þingmaðurinn S. Simms var skýrsluhöfundur um málið og kynnti skýrslu 

þingmannanefndarinnar og helstu niðurstöður hennar fyrir fundargestum. Hann lagði áherslu á 

mikilvægi þess að skilgreina hvað fælist í sjálfbærri skipulagsgerð sem hentaði á norðurslóðum. 

Það væri skylda okkar að huga að komandi kynslóðum og tryggja að öll þau skref sem við stigjum 

á svæðinu væri tekin af ábyrgð og nærgætni gagnvart umhverfinu.  

Annar hluti ráðstefnunnar var tileinkaður umfjöllun um samstarf á norðurslóðum í ljósi 

loftslagsráðstefnu Sameinuðu þjóðanna sem haldin var í París í desember 2015 (COP21). Marina 

Rykunova, frá ráðuneyti efnahags- og þróunarmála í Rússlandi, og V. Litvak, aðstoðar- 

framkvæmdastjóri VTB Ecology, héldu fyrirlestra um efnið. Þá hélt sænski þingmaðurinn Sara 

Karlson, sem var skýrsluhöfundur nefndarinnar, erindi og svaraði spurningum ráðstefnugesta. 

Hún  áréttaði m.a. mikilvægi þess að vakta loftslagsbreytingar, vernda svæðið fyrir hættu á 

olíuslysum og styrkja Norðurskautsráðið. Karlson ræddi m.a. um aukna athygli umheimsins á 

norðurslóðum á undanförnum árum þar sem augu alþjóðasamfélagsins horfðu til aukinna 

tækifæra. Það væri þó klárlega hlutverk stjórnvalda á norðurslóðum að tryggja framtíð svæðisins 

og að það héldi áfram að vera heimili íbúa þess eins og verið hefur um aldir alda.       

Þriðji hluti ráðstefnunnar var tileinkaður umfjöllun um ný tækifæri á norðurslóðum. Líneik 

Anna Sævarsdóttir var fundarstjóri ásamt evrópuþingmanninum J. Dohrmann. Finnska þingkonan 

Katri Kulmuni var skýrsluhöfundur um efnið og kynnti helstu niðurstöður hennar fyrir 

fundargestum og svaraði spurningum. Einnig hélt Yoko Kamikawa, þingkona frá Japan, erindi og 



ræddi m.a. um mikilvægi þess að varðveita merka menningararfleifð norðurslóða og viðkvæma 

náttúru. Þannig skapaðist tækifæri til að stuðla að raunverulegum breytingum á norðurslóðum.   

Líneik tók þátt í umræðum um efnið og ræddi m.a. um ferðaþjónustu á norðurslóðum og 

þau nýju tækifæri sem hafa skapast í greininni auk áskorana sem henni fylgja. Hún greindi frá 

hröðum vexti ferðaþjónustunnar á Íslandi undanfarin ár og vaxandi mikilvægi hennar fyrir 

efnahag þjóðarinnar. Ferðaþjónusta væri nú stærsti útflutningsiðnaður landsins og afar 

mikilvægur efnahagsvexti þjóðarinnar. Norðurslóðir væru í „sviðsljósinu“ um þessar mundir og 

bjartsýni einkenni framtíð ferðaþjónustu á svæðinu með aukinni eftirspurn og straumi ferðafólks 

á svæðið. Það væri þó margt sem bæri að varast og horfa þyrfti sérstaklega til landfræðilegra þátta 

eins og loftslags, aðgengis, árstíða og búsetu íbúa á svæðinu. Því væri mikilvægt að 

norðurskautsríkin ynnu saman, væru raunsæ og legðu áherslu á samstarf á sviði björgunarmála, 

rannsókna og þróunar. Þá lagði Líneik áherslu á að þegar við skoðuðum hvernig ferðaþjónustu 

við vildum þróa á norðurslóðum væri lykilatriði að skilja takmarkanir hennar.               

Undir lok ráðstefnunnar var samþykkt yfirlýsing sem að hluta til er beint til ríkisstjórna á 

norðurskautssvæðinu, Norðurskautsráðsins og stofnana Evrópusambandsins. Þar er m.a. kallað 

eftir aukinni viðleitni til að draga úr loftslagsbreytingum og afleiðingum þeirra fyrir íbúa norður- 

skautsins. Í ljósi samkomulags loftslagsráðstefnu Sameinuðu þjóðanna sem haldin var í París í 

desember 2015 (COP21) er hvatt til þess að skoðaðar séu nýjar leiðir til að virkja áheyrnaraðila 

Norðurskautsráðsins í baráttunni gegn loftslagsbreytingum og losun kolefna. Enn fremur var lögð 

áhersla á nauðsyn þess að viðhalda sterku alþjóðlegu samstarfi á norðurslóðum til að stuðla að  

áframhaldandi friði og stöðugleika á svæðinu. Þá var bent á neikvæð áhrif banns á sölu lifandi 

auðlinda (dýraafurða) frumbyggja á svæðinu.  

Við undirbúning yfirlýsingarinnar var skipuð sérstök nefnd sem hittist á þremur fundum 

og fór yfir þær athugasemdir og tillögur sem lagðar voru fram. Líneik Sævarsdóttir var fulltrúi 

Íslandsdeildar í nefndinni og lagði m.a. áherslu á að mikilvægi þess að standa vörð um rétt íbúa 

norðurslóða til að nýta auðlindir sínar á sjálfbæran hátt og tryggja lífsviðurværi þeirra með því að 

opna markaði fyrir hefðbundnar vörur og framleiðslu. Jafnframt lagði Líneik, í samvinnu við 

fulltrúa Kanada, til málsgrein með áhersluatriði Íslandsdeildar um mikilvægi jafnréttismála á 

norðurslóðum. Voru nefndarmenn sammála þeirri áherslu og nauðsyn þess að leysa þann vanda 

sem blasir við mörgum samfélögum á norðurslóðum þar sem konur eiga erfitt með að snúa aftur 

til heimkynna sinna sökum lélegra innviða og ónógra tækifæra. Að lokum voru þátttakendur 

boðnir velkomnir til næstu ráðstefnu þingmannanefndar um norðurskautsmál sem haldin verður í 

Finnlandi árið 2018.  

 Þingmannanefnd um norðurskautsmál hélt tvo fundi samhliða ráðstefnunni. Á fyrri fundi 

nefndarinnar 15. júní var farið yfir dagskrá ráðstefnunnar og drög að yfirlýsingu hennar. 

Nefndarmönnum var gefinn kostur á að koma á framfæri athugasemdum um drögin og þeim 

komið á framfæri við nefnd sem vann að gerð yfirlýsingar ráðstefnunnar. Á síðari fundi 

nefndarinnar 16. september var Eirik Sivertsen, fulltrúi norska þingsins, endurkjörinn formaður 

nefndarinnar og kanadíski þingmaðurinn Larry Bagnell endurkjörinn varaformaður til næstu 

tveggja ára. Björn Willy Robstad, starfsmaður norska Stórþingsins, sem gegnt hefur starfi 

framkvæmdastjóra þingmannanefndarinnar sl. níu ár gaf ekki kost á sér áfram og tók starfsmaður 

finnska þingsins, Samu-Ville Paukkunen við starfi hans. Nefndarmenn þökkuðu Björn Willy fyrir 

vel unnin störf í þágu nefndarinnar. Það var samhljóma álit nefndarmanna að ráðstefnan í Ulan-

Ude hefði heppnast vel og mikilvægt væri að samþykktri yfirlýsingu ráðstefnunnar yrði komið á 

framfæri við Norðurskautsráðið, stjórnvöld og hlutaðeigandi í aðildarríkjum nefndarinnar. 

Árangur ráðstefnunnar fælist í því sem þátttakendur hennar tækju með sér heim og kæmu í 

framkvæmd. Næsti fundur verður haldinn í Ottava 19.-20. nóvember 2016. Frekari upplýsingar 

fást hjá ritara Íslandsdeildarinnar og á vefsvæðinu: http://www.arcticparl.org 

